
Brahmakritam Kanchikamakshi Stotram

బ్రహ్మకృతం  కాఞ్చీకామాక్షీస్తోత్రమ్

శ్రీనారాయణీశ్రీరువాచ   ।
కాఞ్చీపుర్యాః సుకల్యాణీ ద్వేధాయా వర్తతే స్వయమ్ ।
మహాలక్ష్మీః పరా శక్తిస్తాం ద్వేధాం దిశ మే ప్రభో  ॥౨౫॥
శ్రీపురుషోత్తమ  ఉవాచ ।
కాఞ్చీక్షేత్రే పురా బ్రహ్మా  మాలక్ష్మీదర్శనాయ హ ।
ఆత్మైకధ్యానయుక్తశ్చ  తపస్తేపేఽతిదుఃసహమ్ ॥౨౬॥
పురస్తస్య ప్రాదురాసీన్మహాలక్ష్మీః  కరాబ్జికా  ।
పద్మాసనే రాజమానా విష్ణునా  మహతా సహ ॥౨౭॥
సర్వశ‍ృఙ్గారవేషాఢ్యాం  సర్వాభరణభూషితామ్ ।
ఆదిలక్ష్మీం ప్రవీక్ష్యైవ  బ్రహ్మవిష్ణ్వీశమాతరమ్   ॥౨౮॥
కామాక్షీం తాం దివ్యదేవీమస్తౌషీద్విశ్వసృట్ స్వయమ్ ।
అనాదిశ్రీకృష్ణనారాయణస్య   జననీం భువి ॥౨౯॥
బ్రహ్మోవాచ  ।
జయ లక్ష్మి మహాలక్ష్మి జగన్మాతః పరేశ్వరి ।
జయ శ్రీనాథసహజే  జయ శ్రీసర్వమఙ్గలే   ॥ ౩౦॥
జయశ్రీకరుణారాశే  జయ వైష్ణవవన్దితే    ।
జయ లోకప్రపూజ్యే  త్వం లోకకర్త్ర్యై  చ తే నమః ॥ ౩౧॥
అనన్యభావనాభక్తైర్వేద్యాయై  తే నమో నమః ।
ఆమ్నాయమునిసఙ్ఘాతైర్జ్ఞాతోక్తా    యా పరేశ్వరీ ॥ ౩౨॥
పరబ్రహ్మస్వరూపాయై  మాత్రే తే వై నమో నమః ।
హృదయస్థే నమస్తుభ్యం సామ్రాజ్యసమ్పదీశ్వరి  ।
వేదా నిఃశ్వసితం తే వై తస్యై  మాత్రే నమో నమః ॥ ౩౩॥
సహస్రశీర్షా  దేవోఽపి ధత్తే యదాజ్ఞయా  క్షితిమ్ ।

సూర్యచన్ద్రాగ్నయో  భాన్తి యదంశతేజసా సదా ॥ ౩౪॥
పఞ్చవింశతిరూపాయై మాత్రే లక్ష్మ్యై నమో నమః ।
ఈశ్వరా అపి యస్యాస్తే ప్రాప్యైశ్వర్యాణి   చేశ్వరాః ॥ ౩౫॥
సర్వాత్మనామన్తరస్థాం  పరమానన్దరూపిణీమ్  ।
శ్రీవిద్యాం  శ్రీమహాలక్ష్మీం  త్వాం నమామి పునః పునః ॥ ౩౬॥
సర్వజ్ఞానాత్మికా యూపాత్మికా స్వర్ణాత్మికాఽసి  చ ।
తత్త్వోపదేశరూపా చ స్మృద్ధ్యాత్మా  శాన్తివర్షిణీ  ॥ ౩౭॥
దేశకాలపదార్థాత్మా  మణిమన్త్రౌషధాత్మికా  ।
ధాతుతైజసరూపా  చ తస్యై  మాత్రై  నమో నమః ॥ ౩౮॥
కల్యాణగుణసమ్పన్నా కమ్భరాభూతిశాలినీ ।
కుఙ్కుమవాపికామాతా బాలకృష్ణప్రసూః   రమా ॥ ౩౯॥
అనాదిశ్రీకృష్ణనారాయణాఙ్కశోభితాఽవ్యయా   ।
వారం వారం సురాష్ట్రే  త్వం సమాయాసి నమోఽస్తు తే ॥ ౪౦॥
ఇతి శ్రీలక్ష్మీనారాయణీయసంహితాయాః  ద్వాపరయుగసన్తానాత్మకస్య తృతీయఖణ్డే
౧౨౦-అధ్యాయాన్తర్గతం  బ్రహ్మకృతం  కాఞ్చీకామాక్షీస్తోత్రం  సమ్పూర్ణమ్  ।
లక్ష్మీనారాయణీయసంహితా । ఖణ్డ ౩। అధ్యాయ ౧౨౦/౧-౪౦॥

